
Txikitik

YOLANDA ARRIETA


Hainbeste katastroferen artean, ez zait erraza egiten gaurko gaia aukeratzea. Hautatzen dudana hautatzen dudala, guztiak azalekoak, topikoak eta garrantzirik gabeak iruditzen zaizkit. Milaka lagun ezinean, bizia jaten ari den hondamendiari aurre egin ezinik, milaka oinetako solte, ikara erraldoiaren testigu, eta gu telebista aurrean entsalada eta patata tortilla jaten guztia pelikula gisa ikusi bitartean. Eta betiko galdera: zertan ari gara?Bai, badakit. Milaka zergati daude, eta ziur nago arazo politikoak zehazten hasi edota errudunaren bila ekinez gero berehala beteko nukeela zutabe honi dagokion tartea, baina gaiotan ni baino adituago den bati uzten diot lan hori. Nik neure txikitasun sinpleenetik sortutako hausnarketa ttattar hauek baino ezin ditut egin. Ez naiz behin ere izan multzo zalea. Masak itsu eta gor bihurtzen nau, zorabiatu egiten bainau. Kosta egiten zait jasatea dozena lagunetik gorako taldeen burrundara. Joera iheslaria?Ba bai; agian, bai. Baina, ez horregatik, debaldekoa. Askotan ihes egin beharra besterik ez dagoelako beste bide baten bila abiatzeko. Gaur bezala. Agian joera iheslari horren ondorioz izango da, beharbada, baina zutabe honen bidez esan nahi dizuet bihar ez naizela Hondarribira joango. Hori bai, prest nago talde txikitan galdera berrien inguruan eztabaidatzeko. Esate baterako: zer emakume eta gizon irudi imajinatzen dugu/ditugu 2050. urterako?Neure txikitasunetik egiten dizuet gonbita, handitasunak ito egiten bainau. 



